
Ávarp Hjörleifs Pálssonar, stjórnarformanns,  

á aðalfundi Vodafone sem haldinn var 26. mars 2014 

 

Fundarstjóri, góðir fundarmenn  

 

Með fundi okkar hér í dag er ætlunin að gera upp viðburðaríkt ár, sem nú er að baki. Við höfum 

fagnað stórum sigrum á árinu en líka tekist á við erfið verkefni. Við höfum landað mikilvægum 

samningum, náð góðum tökum á rekstrinum og búið okkur undir framtíðina. Við höfum öðlast 

dýpri skilning á eigin ábyrgð en lagt ríka áherslu á að nýta reynsluna til að styrkja fyrirtækið og 

skapa félaginu samkeppnisforskot.  

 

Raunveruleg gæði fyrirtækja ráðast af hæfileika þeirra til að bregðast við erfiðum aðstæðum. Af 

þeim höfum við fengið okkar skammt á undanförnu ári. Mín reynsla af Vodafone er sú, að 

fyrirtækið snúi erfiðleikunum upp í tækifæri og styrkist við ágjöf. Innbrotið á heimasíðu félagsins 

undir lok síðasta árs er dæmi um það og ég er sammála því sem forstjóri félagsins hefur sagt 

opinberlega, að Vodafone sé sterkara og betra félag nú en fyrir innbrotið. Ég vil nota þetta 

tækifæri og þakka þeim sem við höfum unnið með í kjölfar innbrotsins fyrir faglegt og gott starf. 

Margir hafa lagt hönd á plóg í baráttunni við tölvuglæpi og þar hafa Póst- og fjarskiptastofnun, 

innanríkisráðuneytið, lögreglan og fleiri staðið sig afar vel.  

 

Rekstur Vodafone gekk betur á síðastliðnu ári en nokkru sinni fyrr. Efnahagur félagsins var sterkur 

í byrjun árs og styrktist enn frekar á árinu. Tekjur stóðu nokkurn veginn í stað, en framlegð 

hækkaði, EBITDA hækkaði og hagnaður ríflega tvöfaldaðist milli ára.  

Liðsheildin er sterk og við vitum til hvers er ætlast af okkur. Viðskiptavinir vilja góða og trausta 

þjónustu, þar sem áhersla er lögð á öryggi og fyrirsjáanlegan kostnað. Hluthafar vilja sjá góðan 

rekstrarárangur, þar sem agi og festa fara saman við sköpunargáfu og áræðni. 

 

Hlutverk Vodafone er að bæta samskipti fólks með því að bjóða alhliða fjarskiptaþjónustu til fólks 

og fyrirtækja. Við höfum ávallt lagt áherslu á að starfa af heilindum og á þeim grunni munum við 

raungera framtíðarsýn okkar, að skapa sterkara Vodafone. Í því njótum við góðs af þekkingu og 

reynslu Vodafone Group, stærsta og öflugasta fjarskiptafélags í heimi. Með alþjóðlega reynslu í 

farteskinu tryggir Vodafone gott úrval þjónustuleiða, betri þjónustu á ferðum erlendis, stuðlar að 

hagstæðara verði og hraðar framþróun upplýsingasamfélagsins með nýstárlegum og 

nútímalegum tæknilausnum. 

 

Þótt tekjustraumum rekstrarins hafi fjölgað á undanförnum árum eru farsímatekjur enn 

mikilvægasti tekjupósturinn. Hins vegar er sá tími að líða að fjarskiptafyrirtæki mæli 

farsímanotkun í mínútum og fjölda smáskilaboða og farsímaframtíðin mun fyrst og fremst snúast 

um gagnaflutninga. Sú framtíð er nú þegar að banka upp á, og Vodafone mun leiða umskiptin á 

Íslandi líkt og víðar um heiminn. Viðskiptavinir munu kynnast auknu gagnsæi, fyrirsjáanlegum 

kostnaði og áhyggjuleysi við notkun. Með forystu Vodafone á þessum vettvangi mun fyrirtækið 

sem vinnustaður verða áhugaverðara og fyrirtækið sem fjárfestingarkostur meira spennandi. 

Góðir fundarmenn. Ný stjórn var kjörin á aðalfundi í apríl í fyrra. Tveir stjórnarmenn komu þá nýir 

inn í stjórn en þrír höfðu áður setið í stjórninni.  Frá fyrstu stundu var áhersla lögð á opið og 

heiðarlegt samstarf, sem hefur í alla staði gengið vel.  Stjórnin hefur verið mjög virk – haldið 16 

bókaða fundi á starfsárinu og fjóra óformlega óbókaðra fundi. Að sama skapi var starf undirnefnda 

félagsins þróttmikið, endurskoðunarnefndar, starfskjaranefndar og tækninefndar.  

 

Í lok starsársins var framkvæmt mat á virkni stjórnar með aðstoð óháðs aðilia. Matið kom vel út, 

svörin voru mjög samkvæm og stjórnarmenn voru sammála um á hvaða sviðum þeir vildu beita 

sér til að ná frekari árangri.   

 

Stór þáttur í verkum stjórnar er að huga að frekari vexti félagsins á grundvelli kjarnastarfssemi 

þess. Sá vöxtur hvílir á stefnumótun félagsins til næstu þriggja ára sem unnin var á síðasta ári. 

Fjallað er um hana í nýrri ársskýrslu sem þið hafið fengið afhenta, auk þess sem stefnumótun 

félagsins verður kynnt fyrir ykkur hér í dag. Hún tekur mið af breyttum fjarskiptaveruleika, sem 

áður er nefndur og birtist í kröfu nútímans um hindrunarlaust aðgengi að internetinu, hvar og 

hvenær sem er.  Sem alþjóðlegt fyrirtæki er Vodafone í fararbroddi í kerfislegri uppbyggingu og 

vöruþróun til að mæta þessari kröfu og fyrstu skrefin inn í hinn nýja veruleika verða stigin af okkar 

hálfu á næstunni.  

 

Undanfarin misseri hefur Vodafone öðlast reynslu sem fyrirtæki á hlutabréfamarkaði. Stór liður í 

því er að kynna fyrir markaðnum starfssemina, hvaða þættir hafa áhrif á reksturinn og miðla 

upplýsingum eftir bestu vitund eins og við á. Vera á markaði hefur djúpstæð áhrif á rekstur félags. 

Góðar og slæmar fréttir fá aukna athygli og það þarf sterk bein til að starfa samkvæmt stefnu og 

framtíðarsýn við erfiðar aðstæður. Enginn velkist þó í vafa um að vera á markaði eykur skilning 

allra aðila á mikilvægi góðs rekstrar og árangurinn á að vera í takt við það.  

 

Það er ekki annað hægt að segja en að áhugi á Vodafone hafi verið töluverður á árinu, hvort sem 

við horfum til hlutabréfamarkaðarins eða fjölmiðla. Hvað markaðinn varðar nam velta með 

hlutbréf 14,2 milljörðum króna í alls 1560 viðskiptum. Stærstu viðskiptin voru 2. apríl þegar 

Framtakssjóður Íslands seldi tæplega 20% hlut sinn í félaginu fyrir 2,3 milljarða króna. Þau 

viðskipti mörkuðu ákveðin þáttaskil því með þeim hvarf Framtakssjóður úr eigendahópi Vodafone 

eftir að hafa mest átt um 80% hlut í félaginu og staðið fyrir skráningu félagsins á 

hlutabréfamarkaðinn. Ef þau viðskipti eru tekin út fyrir sviga, þá var velta með bréf í félaginu að 

meðaltali um einn milljarður á mánuði.  Það var því töluverð hreyfing á bréfum í félaginu, sem er 

til merkis um að gagnkvæmur skilningur milli fyrirtækisins og markaðarins hafi aukist og að áhugi 

sé á fyrirtækinu. 

 

Fyrir fundinum liggja tillögur stjórnar til aðalfundar sem að flestu leyti eru hefðbundnar.  Stjórnin 

leggur til að ekki verði greiddur arður vegna rekstrarársins 2013, þrátt fyrir góðan hagnað.  

Fyrirsjánleiki er mikilvægur þáttur í starfi skráðra félaga og því viljum við frekar fara þá leið að 

leggja að þessu sinni fram til afgreiðslu tillögu um arðgreiðslustefnu og vinna síðan eftir henni fái 

hún brautargengi.  Fjárhagslegur styrkur Vodafone er til staðar og við höldum áfram að leita leiða 

til að nýta okkur hann til að efla fyrirtækið. Að sama skapi er mikilvægt að fyrir liggi skýr stefna um 

hvernig ávöxtun er skilað til hluthafa.  Það er mikilvægt að stýra efnhagsreikningi á virkan hátt.  

Tillagan um arðgreiðslustefnu endurspeglar þetta viðhorf og því viljum við leggja til að félagið geti 

nýtt sér fjárhagslegan styrk til endurkaupa á eigin hlutabréfum til hagsbóta fyir hluthafa.  Ef 

tillagan verður samþykkt er það ásetningur stjórnar að leitast við að útfæra kaupáætlun þannig að 

viðskipti með eigin bréf verði eins hlutlaus og unnt er gagnvart verðmyndun hlutabréfanna og að 

kaupin verði framkvæmd af óháðum aðila.   

Aðrar tillögur skýra sig að mestu sjálfar.  Stjórn mælir að sjálfsögðu með því að ársreikningur 

félagsins verði samþykktur og leggur til að endurskoðendur verði endurkjörnir.  Lagt er til að 

starfskjarastefna verði samþykkt nánast óbreytt.  Það hefur verið rætt og það hefur verið áhugi á 

því í stjórn og starfskjaranefnd að skoða hvort starfsmönnum almennt ætti að gefast kostur á að 

eignast hlutabréf í Vodafone með almennu kaupréttarkerfi.  Gætt verður hófst í öllum slíkum 

tillögum ef til þess kemur í framtíðinni. Við leggjum til hóflega hækkun á stjórnarlaunum eða 

2.5% sem er í anda þess um aðilar vinnumarkaðar sammæltust um í kjarasamningum.  Við 

leggjum til að greitt veðri mánaðargjald fyrir setu í undirnefndum stjórnar í stað þess að geiða fyrir 

einstaka fundi.   

 

Tillögur um breytingar á samþykktum eru ekki tímamótamarkandi heldur fremur tillögur um 

smávægileg atriði sem betur mega fara.   Stjórnarkjör verður eins og áður sagði eftir 

margfeldiskosningu og fundarstjóri og aðastoðarmenn hans munu leiðbeina fundarmönnum í 

gegnum þann feril þegar kemur að þeim lið. 

 

Góðir fundarmenn. Fyrir hönd stjórnar færi ég öllum starfsmönnum félagsins kærar þakkir fyrir vel 

unnin störf. Þá þakka ég meðstjórnendum mínum og hluthöfum félagsins ánægjuleg samskipti. 

Viðskiptavinum félagsins færi ég þakklæti fyrir viðskiptin og farsælt samstarf.  

 

 


